
Tolosaldeko 12.370
lagunek hartu 
dute erabakiaren
giltza, %31,37k
Bozkalekuetara hurbildutako
gehiengo batek euskal estatu
burujabe baten alde egin du. 11.894
baiezko boto bildu ziren atzo.

Jon Miranda Tolosa

«Latza izan da», Tolosaldeko Gil-
tzarriako arduradun Beñat Sara-
solaren hitzak dira. «Gaur galde-
keta egin den 35 herrietan demo-
kraziak irabazi du. Tolosaldeak
ere irabazi du. Gaur erakutsi
dugu elkarrekin erabakitzea po-
sible dela, normaltasunez egin
daitekeela, ez doala inoren aur-

ka, denon alde baizik». 12.370 he-
rritarrek eman zuten botoa atzo
Tolosaldeko 28 herrietan antola-
tutako galdeketan, deitutakoen
%31,37ak. Nahi al duzu euskal es-
tatu burujabe bateko kide izan?
galderari 11.894 lagunek baiez-
koarekin erantzun zioten eta
273k ezezkoarekin. 
Atzo emandako urratsa «izu-

garria» dela aipatu zuen Saraso-

lak, «adostasunaren bidean era-
bakiaren bidean atzera-buelta-
rik gabeko urratsa». Tolosaldeko
28 herriak egun historiko horren
zati izan dira, «gazta zati bat» Sa-
rasolaren esanetan. 
Hiru milioi biztanleko herriak

erabakia har dezan, «erronka» ja-
rri du Gure Esku Dago-k eta geu-
re baitan dauden mugak desegi-
tera dei egin du dinamikak: «Ezi-
nak, mugak edo paretak
agertzen direnean, ikusiko dugu
horren handiak diren. Gerta lite-
ke bidearen amaieran pareta
irmo bat aurkitzea, baina gerta
liteke, baita ere ibiliaren ibiliaz
gu iristerako paretarik ere ez ego-
tea, edo jauzi txiki batekin igaro
ahal izatea. Herritarron boron-

datea oztopo guztiak baino irmo-
agoa baita», Zerkausian atzo
iluntzean egindako agerraldian
esandakoaren arabera. 
Erabaki hori gauzatu dadin,

herritarrek «euren esku dagoen
guztia» egingo dutela berretsi
zuten atzo Tolosaldeko Giltza-
rriako kideek. «Ibiliz egingo
dugu bidea, erabakiz ikasiko
dugu erabakiaren bidea. Eraba-
kitzen hasi gara, eta bide honek
ez du etenik». Zailena ez da era-
bakitzea Sarasolaren esanetan,
«bidea eta galdera adostea da
zaila, hautetsontziak kalean jar-
tzea. Hori da adostasuna eska-
tzen duena, elkarlana eskatzen
duena, areriotzat hartu dugun
hori herrikidea dela gogoraraz-
ten diguna». 
Gure Esku Dago-k 2018ra begi-

ra zehaztu du «anbizioz» beteri-
ko bide orri bat eta atzo Tolosal-
dean burutu zen galdeketa
«urrats erabakigarri» bezala har-
tu zuten Giltzarriako kideek,
«ziur gaude gaur hemen posible
izan dena bihar posible izango
dela Euskal Herrian. Bejondei-
gula denoi».

Gizarte zibila
alderdi politikoen
akuilu

E
rabakitze eskubidearen
aldeko herri mugimendua
antolatzen eta mobiliza-
tzen hasi zenetik, eskual-
deko herri guztietan buru-

tu diren galdeketa hauek dira orain
arteko ekimen guztietatik sinboli-
koenak. Ez dira aurrekoak bezain
jendetsuak eta jai girokoak izan,
bai ordea etorkizuneko eszenatoki
konkretu bat irudikatzeko mugi-
menduak egin duen lehen ahalegi-
na. 
Euskal Herrian gizarte mugi-

menduen autonomia murritza
izan da historikoki, alderdien go-
napeak zabalak izan baitira oso.
Kasu honetan, erabakitze eskubi-
dearen aldeko mugimenduak lortu
du autonomoa izatea, ziur aski,
gorpuzten joan den urte hauetan,

Iritzia
Joseba Bergaretxe
Ekai Center-eko ikertzailea

beste lehentasun batzuk izan di-
tuzten alderdi politikoekin egin
duelako topo. Aldaketa politikoe-
tan aditu den batek esana da, erro-
tiko aldaketa prozesuak herriak di-
tuela hasten, eta lider politikoek
burura eramaten. Denen beharra
izango da beraz. 
Beti da zaila etorkizuneko esze-

natoki politikoa aurreikustea. Eus-
kal Herriaren geroa gainera, dato-
zen bi-hiru urteetan bertan zein
kanpoan gertatuko denaren arabe-
ra hasiko dela gorpuzten dirudi.
Edonola ere, epe ertainean ezin ge-
nezake aurreikusi gaur egin zaigun
moduko galdera bati erantzungo
diogunik. Ikusita zeintzuk diren
eragile politikoek martxan jarri
ahal izango dituzten estrategien
ahultasunak, eszenatoki posiblea-
goa dela dirudi gisa honetako hu-
rrengo erreferenduma testu arautu
berri bati gure babesa emateko izatea. 
Horregatik, gizarte zibilak etor-

kizunean beteko duen papera fun-
tsezkoa da. Funtsezkoa, batetik,
erabakitze eskubidearen ideia so-
zializatzen jarraitzeko. Potentzial
handiko kontzeptua da, ez soilik
maila politikoan aplikatzeko, baita
beste hainbat eremutan ere; herri-
tarren ehuneko zabal batek bere
egiteko aproposa da gainera. Eta
bestetik, datozen urteetako buruja-
betza prozesu gradual horretan le-
gitimazio funtzioak betetzeko. Al-
derdi politikoak lortzeko gauza
izango diren helburuak gizarte zi-
bilak azken urteetan emandako au-
rrerapausoen araberakoak izango
dira

Dinamika hau, 123 kilometro-
ko giza kate erraldoiarekin abia-
tu zen. Donostian egindako mo-
saiko erraldoi horretan esan zu-
ten bezala, «hemen erabakia
posible izan dadin, hautetsontzi
propioa eraiki behar dugu».
Hautetsontziei begira jarri ziren
atzo Tolosaldeko 28 herrietan,
Oarsoaldean, Hernani eta Asti-
garran eta Bizkaiko Larrabetzu
herrian.
Egun osoan herriz herri egin-

dako lana eskertu zuen Sarasola
bozeramaileak. Egun bete-bete-
koa izan zen: botoa emateko au-
kera izan zuten eskualde osoko
herritarrek, 150 boluntariok bai-
no gehiagok egindako lanari es-
ker. Urte osoan lanean aritu dire-
nei eta atzoko galdeketa posible
egin zutenei, eskerrak eman ziz-
kien Giltzarriak: «Zuek gabe ezi-
nezkoa litzateke egun historiko
hau antolatzea». 

OREXAN JENDE GEHIEN
Atzo 09:00etan ireki zituzten
bozkalekuak, eta 20:00ak arte
egon ziren zabalik. Bozkatzeko
aukera izan zuten eskualdeko

herritarren %31,37k parte hartu
zuen galdeketan; 39.442 pertso-
nek zu ten botoa emateko aukera
eta horietatik 12.370ek egin zu-
ten ariketa demokratikoa. 

Herri txikienetan parte hartu
zuen jendeak gehien. Orexan,
esate baterako %82,11koa izan
zen parte hartze portzentajea.
Orendainen (%75,78) eta Balia-
rrainen (%77) ere jendea erruz
gerturatu zen. Deitutakoen erdia
baino gehiago bertaratu zen boz-
kalekura Abaltzisketan
(%64,07), Alkizan (%54,04), Al-
tzon (56,33), Belauntzan (%53,3),
Bidania-Goiatzen (%51,82), Gaz-
telun (%52,99) eta Lizartzan
(%57,42).
Herri handienetan %25aren

inguruko parte hartzea izan zen
atzoko galdeketan. Tolosan, esa-
te baterako, 4.250 pertsonek
eman zuten atzo botoa, errolda-
ren %25,98. Zizurkilen (%25,48),
Amasa-Villabonan (%29,48) eta
Ibarran (%27,08) hautesleen
laurdena baino gehiago gertura-

tu zen atzo kontsultan bere iri-
tzia ematera.
Euskal estatu burujabe baten

aldekoak izan ziren 11.894 boto
(%96,15). Ezezkoak %2,2 izan zi-
ren eta boto zuriak, 157. 

JAI GIROAN ERABAKIZ
Behin ere ez dute Tolosaldeko
herritarrek aldi berean, gai baten
inguruan iritzia batera emateko
aukera izan, beraz, ospakizuna
ere izan zen atzokoa. Horrela bizi
izan zuten eskualdeko herrita-
rrek. 
Botoa ematera gerturatu zite-

zen herritarrak animatzeko, me-
gafonia eta soinua izan ziren he-
rri gehienetan eta Euskal He-
rrian ohikoa den bezala janaren
bueltan antolatu ziren galdeke-
tak herriz herri. Izan ziren barri-
koteak, sagardo eta pintxo dasta-
ketak, saiheski jateak eta talo
bazkariak. 
Musika emanaldiekin borobil-

du zen atzoko eguna eta trikitila-
riak aritu ziren, adibidez, Ikazte-
gietan. Errukirik Gabe eta Ozto-
po taldeek Ibarran eskaini zuten
kontzertua eta Bihozkada talde-
ak eta Gatxet MJak Villabonako
Errebote plazan jardun zuten.
Boluntario bezala eskualdean
aritu ziren herritar asko Tolosan
bildu ziren iluntzean, emaitzak
bertatik bertara jaso eta ospaki-
zunetan parte hartzeko.

35 HERRIETAN, 24.000 BOTO
Tolosaldeaz gainera, atzo, galde-
ketak antolatu ziren Oarsoalde-
an (Errenteria, Lezo, Pasaia eta
Oiartzun), Hernani eta Astiga-
rragan eta Larrabetzun. Guztira,

35 udalerri eta 124.274 herrita-
rrek zuten botoa emateko auke-
ra. Erabakitzeko eskubidea egi-
karitu eta bozkalekura hurbildu
ziren 30.389, hautesleen %
24,4a. 
Parte hartzerik altuena Larra-

betzun izan zuten atzo. 1.585 he-
rritar zeuden botoa ematera dei-
tuta eta horietatik %58k eman
zuten, alegia, 919 larrabetzua-
rrek. Oarsoaldeko lau herrietan
(%19,52) eta Buruntzaldeko bie-
tan (%23,7) antzekoa izan zen
parte hartzea, baina beti ere, La-
rrabetzun eta Tolosaldeko he-
rrietan baino baxuagoa.
Gure Esku Dago-k atzo ilun-

tzean egindako lehen balorazio-
an aipatu zuenez, «gaur hasi bes-
terik ez da egin, hamarkadetan
izan dugun harresia botatzea lor-
tu dugu. Ikaragarria izan da».  

HIRUGARREN OLATUALDIA
Galdeketen egitasmoa zabaltzen
ari da eta beste jauzi bat emango
du apirilaren 2an. Busturialdeko
16 herritan eta Arrigorriagan
egingo dira kontsultak. Maiatze-
an berriz, Bizkaiko hainbat es-
kualde –Durangaldea, Lea-Arti-
bai eta Uribe-Butroe– eta Gipuz-
koako Debabarrena eta Urola
Kosta batuko dira olatura. Nafa-
rroan ere ekainerako iragarri di-
tuzte galdeketak Bortzirietan,
Mendialdean, Sakanan, Basabu-
rua eta Imotzen.
2019ra arteko bide orria Prest

du Gure Esku Dago herri dinami-
kak eta bertan jasoa du Euskal
Herriko hiriburuetan galdeketak
antolatzeko asmoa. Horrekin ba-
tera, eta aurtengo lan ildoen ar-

tean, erabakitzeko eskubidearen
aldeko Itun Herritarra osatzea
du helburu. Bilbon aurkeztuko
dute ekimen hori ekainaren
10ean. Horra bidean, hiru erara
egin ahal izango da ekarpena:
norbanako modura, datorren la-
runbatetik aurrera Gure Esku
Dago-k sarean izango duen pla-

taforma batean; taldeka, herrie-
tako guneek antolatutako bilku-
retan parte hartuz; eta martxoa-
ren 25ean Beasainen antolatuko
duten saio irekian. Euskal Herri-
ko eragileen ituna osatzea izan-
go da Gure Esku Dago-ren ondo-
rengo helburua, «Euskal Herri
mailako ituna osa dadin».

%31,36
PARTE HARTZEA ESKUALDEAN
Tolosaldeko 28 herrietako bataz
besteko parte hartzea izan zen
atzoko galdeketan. Herri txikie-
netan gerturatu zen jende
gehien, esate baterako, Orexan
%82,11koa izan zen parte har-
tzea. Tolosan, berriz, deitutako-
en %25,98ak eman zuen botoa
atzoko kontsultan.

11.894
ESTATU BURUJABEAREN ALDE
Botoa eman zutenen %96,15ak
egin zuen baiezkoaren alde, eta
beraz, euskal estatu burujabe ba-
ten alde agertu ziren. 254 pertso-
nek eman zuten ezezko botoa
eta zuriak 157 izan ziren. Balio-
gabeak ere zenbatu zituzten eta
orotara, eskualdeko 28 herrie-
tan, 46 izan ziren boto nuloak.

«Herritarron
borondatea oztopo
guztiak baino
irmoagoa da, bide
honek ez du etenik»
BEÑAT SARASOLA
TOLOSALDEKO GILTZARRIA

«Hamarkadetan izan
dugun harresia
botatzea lortu dugu;
gaur hasi besterik ez
gara egin»
ZELAI NIKOLAS
GURE ESKU DAGO



Aldarrikapen
eguna

Etorkizunera begira jarrita, egun osoko festa eta festa usaineko
aldarrikapena izan ziren Tolosaldean; ilusioz eta itxaropentsu 
28 herritako bizilagunek beren iritzia eman zuten boto bidez  

BELARREZKO ETXOLA, BOZKALEKU

Orexa.Orexar ugari elkartu zen atzokoan bozkalekuaren
bueltan. Herritarrak goxo-goxo egon eta bozkatu ahal izate-
ko apropos egin zuten belar fardoekin etxola.  

PARTE HARTZERA GONBIDATUZ

Ibarra.Festa giroan bizitu zuten eguna, eta tartean, katalu-
niar batek prestatuko calçotada probatu ahal izan zuten.
Danon Txokoako bozkalekuan interneteko arazo batzuk
tarteko beranduago hasi ziren bozkak jasotzen. REBEKA CALVO

150 BAT BOLUNTARIO

Anoeta.Tolosal-
deko Giltzarriak
28 herritan deitu
duen galdeketa
antolatzeak bere
lana du. Egunean,
150 bat boluntario
ere esker atera da
aurrera galdeke-
ta. Irudian, Anoe-
tako bozkalekuan
lanean, bolunta-
rioak. JON MIRANDA

IRRIBARRE BATEKIN

Zizurkil. Ilusioa eta poza nabaria zen Tolosaldeko bizilagu-
nen artean, parte hartzearen garrantzia nabarmenduz. Le-
hen aldiz izan dute nazio ereduaren inguruko iritzia haute-
tsontzi bidez emateko aukera.  JON MIRANDA

TRIPA BETETA HOBETO

Ikaztegieta.Egun osoko festa antolatua zuten, eta goiz eta arratsalde-
ak musikaz girotu bazituzten ere, jatekorik ez zen falta izan. Eguerdiko
pintxoez gain, saiheski jatea egin zuten plazan, bozkalekua zainduz.  E. M.

HAURRAK ERE KOLOREZTATURIK

Orendain.Egun osoan zehar festa eguna izan zuten Orendainen, boz-
kalekuetara herritarrak erakarri nahiarekin. Gaztetxoenak festa kolorez
zipriztindu eta jolasak izan ziren herriko plazan. N. ROLDAN DE ARANGUIZ

TOLOSALDEA KAZETARIEN INFORMAZIO ITURRI  

Tolosa.Martxoaren 19ko galdeketa  eguna aspaldian iragarri zen, baina atzokoa zen egun handia eta hori nabaria
zen komunikabide aldetik. Eskualdeko ohiko kazetariez gain, kamera eta mikrofono ugari bildu ziren . T. GILTZARRIA

ERRALDOI, BURUHANDI ETA IPOTXAK ERE BOTOA EMATERA

Amasa-Villabona.Ez zen ia inor geratu etxean. Erraldoi, buruhandi eta ipotxak, kantu jira, Oinkari dantza taldea,
Bihozkada taldearen kontzertua,... ,  Guztia aurrera ateratzeko dirua ere behar da, eta txartelak atera zituzten Vi-
llabonan. Zortedun zenbakia 3.387a izan da eta sagardotegian bazkaria eskuratu du.  J. MIRANDA

MUSIKAREN ERRITMORA, BOZKA EMATERA

Alegia.Alegitarrek ere goizean goiz girotu zuten herria, eta herritar guz-
tiei dei egin zieten bozka ematera plazara gerturatzeko.  Mahaiaren buel-
tan elkartu ziren bazkaltzeko, eta musikaz gain bertsolariek ere alaitu
zuten eguna.  E. MAIZ

16 URTETIK GORAKOEN TXANDA 

Asteasu.Tolosaldeko
Giltzarriak antolatutako
galdeketan eskualdeko
gazte askorentzat lehen
aldiz botoa emateko au-
kera izan da. Kasu hone-
tan, 16 urtetik gorako To-
losaldeko herritar guz-
tiek zuten aukera.
Irudian, Asteasun botoa
ematen. T. GILTZARRIA

Sartu ataria.eus-en 
eta bozkatu hiru argazki gustukoenak

Lau pertsonarentzako 
otordu bat Bidegoxo Jatetxean

ataria.eus-eko erabiltzaileen saria

ARGAZKI
 LEHIAKETA
2017 inauteriak

Lurlan Bistrot-ek emandako 
bertako produktuz osatutako bi 
sorten zozketa parte hartzen 
duten atarikideen artean

Atarikideen saria

AUZOEN ARTEKO SOKATIRA DEMA

Amezketa.Garai bateko ohitura
berreskuraturik herritarrak
frontoian bildu eta auzoen arte-
ko sokatira dema izan zen. Kirol
desafioa baino festa izan zen
nagusi, Ergone garaile suertatu
bazen ere. Gaztetxoek soka
hartu eta saioa ere egin zuten,
baita emakumeek elkarren aur-
ka ere. Zazpiturri elkartean egun
osoan zehar edariak eta pintxo-
ak izan ziren. Azken batean,
bozketa eguna festa bihurtu
zen herrian    N. ROLDAN DE ARANGUIZ

TXIKIENAK ERE FESTAN

Gaztelu.Herri guztietan bezala,
Gaztelun ere festa eguna izan
zen atzokoa, eta txikienek ere
ondo pasatzeko aukera izan zu-
ten galdeketaren aitzakian. 

tiek zuten aukera.
Irudian, Asteasun botoa
ematen. T. GILTZARRIA

Sartu ataria.eus-en 
eta bozkatu hiru argazki gustukoenak

Lau pertsonarentzako 
otordu bat Bidegoxo Jatetxean

ataria.eus-eko erabiltzaileen saria

ARGAZKI
 LEHIAKETA
2017 inauteriak

Lurlan Bistrot-ek emandako 
bertako produktuz osatutako bi 
sorten zozketa parte hartzen 
duten atarikideen artean

Atarikideen saria

AUZOEN ARTEKO SOKATIRA DEMA

Amezketa.Garai bateko ohitura
berreskuraturik herritarrak
frontoian bildu eta auzoen arte-
ko sokatira dema izan zen. Kirol
desafioa baino festa izan zen
nagusi, Ergone garaile suertatu
bazen ere. Gaztetxoek soka
hartu eta saioa ere egin zuten,
baita emakumeek elkarren aur-
ka ere. Zazpiturri elkartean egun
osoan zehar edariak eta pintxo-
ak izan ziren. Azken batean,
bozketa eguna festa bihurtu
zen herrian    N. ROLDAN DE ARANGUIZ

TXIKIENAK ERE FESTAN

Gaztelu.Herri guztietan bezala,
Gaztelun ere festa eguna izan
zen atzokoa, eta txikienek ere
ondo pasatzeko aukera izan zu-
ten galdeketaren aitzakian. 



Rebeka Calvo Tolosa

Zelai Nikolas Ezkurdia (Barrika,
Bizkaia, 1968) Gure Esku Dago-
ren bozeramailearen iritziz
atzoko «ariketa demokratikoa»
pentsaezina zen orain urte ba-
tzuk, «orain ordea, herriz herri
eredu izaten ari gara. Ezinezkoa
zena posible egin dugu, milaka
herritarrek egin dute posible».
Galdeketak «gizartearen ahal-
duntzeak» direla nabarmendu
du. 
Zer moduz joan da eguna? 
Bozketa jai giroan eman da, fes-
taren demokrazia ospatu du jen-
deak. Pozik gaude denok. Anto-
latzaileak pozik gaude erronka
handia zen eta lortu dugu, eta bi-
dean asko ikasteko aukera izan
dugu. Demokrazia kultura berri
bat sortu nahi dugu erabakitzeko
eskubidearen inguruan, gaita-
sun berriak eskuratu nahi ditugu
herritar bezala, konplexuak atze-
an utzi eta mugak gainditzeko.
Antolaketan ibili den jendeak
hori azpimarratu du, topatu du-
ten eskuzabaltasuna nabarmen-
du dute, pentsa gaur (atzo) 2.000
lagunek hartu dute parte antola-
ketan. Arazoen aurrean irtenbi-
deak topatu ditugu. Eta herrita-
rrak ere pozik sumatu ditut. 
Zein ikasbide atera behar
dugu herritarrok horrelako
prozesu parte hartzaile baten
aurrean?
Parte hartu behar dugula. Eraba-
kitzeko eskubidearen ibilbide

orrian herritarrok protagonistak
izan behar dugula. Gogoeta inte-
resgarria egin genezake: Errepu-
blika garaian ez genituen legebil-
tzarkideak gure borondate 
demokratikoak ateratzeko, 
Foruak genituen, oso ahulak zi-
renak, eta berreskuratu geni-
tuen. Horrek gerra garaian po-
rrot egin zuen eta Estatutuarekin
lortu genuen. Adostasun garran-
tzitsua lortu genuen hor, eta
gaur egun Euskal Herrian hiru
legebiltzar ditugu, herritarron
babesa dutenak. Orain datozen
urratsak aurreikusi behar ditu-
gu. Dakiguna da XXI. mendean
herritarrok ere prozesuetan par-
te hartu behar dugula irtenbide-
ak ez direlako goitik etortzen,
guk geuk hartu behar dugu parte
prozesu horretan, bidea egiten
joateko. Bide hori nola egin nahi
dugun erabaki behar dugu, ga-
rrantzitsua baita, eta ikasten ari
gara. Laster 3 milioi biztanlez
osatutako herri honek erabakia
hartu ahal izango du.
Eta espainiar eta frantsez esta-
tuek, zein ikasbide atera be-
har dute?
Demokraziari ezin zaizkiola hor-
mak ipini. Demokrazia bideratu
behar dute, estatuek egin behar
dutena da bere herritarren esku-
bideak babestu eta bermatu. Eta
eztabaida bat egin behar bada ez
da dramatizatu behar, herri ba-
tek erabaki nahi badu, erabaki
dezala, adostasunen bitartez ku-
deatuko da gero eta adostasun

berriak ere emango dira, baina
ezin da pentsatu prozesu hau
arriskutsua denik eta gauzak
mugiezinak direnik. 
Parte hartzean jartzen duzue
azpimarra.
Denok gara garrantzitsuak, bai
bai bozkatzen dutenak eta baita
ez edo zuri bozkatzen dutenak
ere. Erabakitzeko eskubidea hori
da, bidea ematea gai baten ingu-
ruan eztabaidatzeko eta norbe-
rak bere iritzia eman ahal izateko
modu libre batean. Hori da de-
mokrazia. 
Zeintzuk izango dira Gure
Esku Dagoren datozen pauso-
ak?
Apirilaren 2an hurrengo olatua
iritsiko da, Bizkaian, Busturial-
dean eta Gipuzkoako herri ba-
tzuetan egingo dira galdeketak.
Maiatzaren 7an beste olatu han-
di bat egongo da Bizkaian eta Gi-
puzkoako herri batzuetan eta
ekainean Nafarroako 40 herrik
bozkatzeko aukera izango dute.
Beraz, udara bitartean hori egin-
go dugu, eta udazkenean jarrai-
tuko dute olatuek, eta eztabaida
hau 600.000 biztanle esparrue-
tara eramango dugu. Egia da fal-
ta zaigula populazio gehien di-
tuzten herriak, hiriburuak, baina
ari gara lanean, auzoz auzo, eta
espero dugu datorren urtean
bertako herritarrek esango dute-
la beste batzuek egin duten mo-
duan beraiek ere ariketa hau

egin nahi dutela. Horrez gain,
martxan jarri dugu erabakitzeko
eskubidearen aldeko Itun Herri-
tarra. Itun horren bitartez adie-
razi nahi duguna da herritarrok
erabakitzeko eskubidearen bi-
tartez lan handia egin dugula eta
egiten ari garela. Erabaki garran-
tzitsuak hartu dira eta egia da,
akaso, ariketa ez dugula oraindik
borobildu, baina hor ditugu
79ko Estatutua, Lizarra-Garazi-
ko akordioa, Loiolan desberdi-
nen artean hartutako ituna, Aho-
tsak taldeak egindako lana... Ipar
Euskal Herrian erakunde bat
sortu da eta herritarron babesa
jaso du bozketa baten bidez.
Ikusten da erabakitzeko eskubi-
dearen inguruan adostasun ba-
tzuk lortu ditugula, oso sendoak.
Adostasun horiek galderak au-
keratzeko orduan ere utzi ditugu

agerian. Prest gaude beraz, era-
bakitzeko, erabaki nahi dugu,
eta ideia horiekin guztiekin He-
rritarren Itun bat prestatuko
dugu. Ekainaren 8an aurkeztu
nahi dugu, Bilbon. 
Herritarrek dute hitza, herri-
tarrek egin dute prozesu hau
guztia posible, baina berme
guztiekin, begiraleekin eta zo-
rroztasunarekin.
Noski. Herritarrok gure buruari
emandako bermez egindako ari-
keta bat da. Guk protokolo bat
adostu genuen eta protokolo ho-
rrek Kataluniako lege batzuek ja-
rritako irizpideak eta Europa
mailan jarritako irizpide zorro-
tzenak jarraitzen ditu. Ariketa
honetan herritar guztien eskubi-
deak berme guztiekin babestu
behar dira eta horrekin hori lortu
nahi dugu. 

J. MIRANDA

«Laster hartu
ahal izango du
erabakia 3 milioi
biztanleko 
herri honek»
ZELAI NIKOLAS EZKURDIA
GURE ESKU DAGO-REN BOZERAMAILEA
2014an hasitako bidean urrats bat 
gehiago eman dute Tolosaldeko, 
Oarsoaldeko eta Astigarraga, Hernani zein
Larrabetzuko herritarrek, erakutsiz
«demokraziari ezin zaizkiola hormak ipini»

KATALUNIAKO
BEGIRALEEN
BERMEA

Zelai Nikolas Gure Esku Dago dina-
mikako bozeramaileak azaldu zue-
nez, atzoko bozketak berme guz-
tiak izateko begiraleak ere gonbi-
datu dituzte Euskal Herrira. ERC
alderdiko Ramon Pujol eta Josep
Sanchez eta ANCko Basili Rodri-
guez eta Haitz Caracuel izan ziren
atzo, Tolosaldean, Andoni Mikela-

rena, Anartz Goia, Erkuden Baran-
diaran eta Lander Urritzarekin ba-
tera. Euren eginkizuna «galdeke-
tak herri galdeketei ezartzen zaiz-
kien estandar orokorren arabera
burutu direla ziurtatzea eta egiaz-
tatzea» izan zen. 
Kataluniako eta Euskal Herriko

ariketa demokratikoek erritmoak
desberdinak direla aipatu zuen 
Nikolasek, baina bi prozesuek he-
rritarren ahalduntzea dituztela jo-
mugan, «eta hori  garrantzitsua da 
eta hausnarketarako bidea 
irekitzen du».



«Aurreneko
pausoa da;
hemendik 
aurrera asko
etorriko dira»

NEKANE BAUTISTA
AMEZKETA

Aspaldi herri hau Amezketa eta
baita Euskal Herria, bere hitza es-
katzen ari da, erabakitzeko eskubi-
dea, eta inork pausorik ematen ez
duenez, herritarrok erabaki dugu
horren ekimena hartu behar dugula
eta horretan hasi gara. Hau aurre-
neko pausoa da, hemendik aurrera
asko etorriko dira. Pentsatzen dugu
badela garaia Euskal Herriak hitza
hartzeko eta horregatik da horren
garrantzitsua gaur (atzo) bozka-
tzera etortzea. Hasiera baino ez
diogu eman prozesu guztiari.

«Bozkatzera
etortzea
garrantzitsua da;
herritarron 
aukera da»

IZARO ARREGI
ORENDAIN

Bozkatzera etortzea garrantzitsua
da herritarroi aukera ematen zai-
gulako, eskubidea daukagu eta
bozkatzeko aukera ematen zaigu,
Euskal Herriaren etorkizunerako,
modu jakin batean nahi dugun eus-
kaldun jendearentzat.

Orendainen gainera festa giroan
ospatu nahi izan dugu, musika ba-
dugu, umeentzako ere margoak
eta abar atera dituzte eta ondoren
zahagi ardoa ere izango da. Egural-
diak lagundu digu eta bozkatzera
etortzeko aitzakiarik ez da.

«Planteatu
zaigun galderaren
aurrean bozkatu
behar dugula
iruditzen zait»

XABIER ARTOLA
IRURA

Gure Esku Dago erabakitzeko es-
kubidearen aldeko mugimendu bat
da, orain dela hiru bat urte hasi zen
martxan honako hau guztia erreali-
tatea izateko eta gaur (atzo) iritsi
da eguna. Galdera planteatu zen, ea
euskal estatu burujabe bateko he-
rritarrak izan nahi ote dugun eta
horren aurrean iruditzen zait boz-
katu beharra dugula. 

Azken batean bozkatzeko esku-
bidea dugu eta aprobetxatu egin
behar dugu. Animatu dut jende
guztia bozkatzera etortzera.

«Martxoaren
19ko herri
galdeketa 
inflexio puntu 
bat izango da»

JOSE LUIS ZUBIRIA
BERASTEGI

Pentsatzen dut oso inpor-
tantea dela herri batek auke-
ra izatea bozkatzera joateko
eta horregatik etorri naiz nire
botoa ematera.

Nire ustez Tolosaldeko Gil-
tzarriak martxoaren 19rako
deitu duen herri galdeketa in-
flexio puntu bat da, gauzak
egiten hasteko momentua
da. Bigarren puntua ondoren
etorriko da, benetako erronka
orduan hasiko da.

«Inportantea da
ezagutzea
jendearen
borondatea 
zein den»

OLGA VILLA
LARRAUL

Gaur bozkatzera etorri naiz irudi-
tzen zaidalako nahi eta nahi ez, he-
rritar bezala Euskal Herriaren alde
zenbat eta ahalegin gehiago egin
eta zenbat eta modu desberdinean
egin hobea izango dela. Herritar be-
zala nire betebeharra zela iruditu
zait, independentziaren alde nago-
elako. Martxoaren 19a beharrezko
egun bat zen, Tolosaldean hemen
Larraulen ikusten dugun  irudia
errepikatzen ari da. Inportantea da
jendearen borondatea zein den
ezagutzea. 

«Denon artean
gauzak lortu
ditzakegula
erakusteko,
beharrezkoa»

ZIORTZA ARTOLA
ALEGIA

Nola ez, bozkatu dut. Egun handia
da gaur guretzako, eta etxeko guz-
tiak etorriko gara bozkatzera. Gon-
bidapena luzatu diegu ahal duen
guztiei bozkatzera etortzeko.

NIk uste dut behar-beharrezko
galdeketa bat dela euskaldun sen-
titu eta garenontzako, eta parte
hartzea ezinbestekoa dela.  Denon
artean gauzak lortu ditzakegula
erakusteko honelako gauzak be-
harrezkoak iruditzen zaizkit. Uste
dut nahikoa lan egiten ari dela jen-
dea eta gustura nago.

«Bozkatzera
etortzea aukera
bat da, eskubide
bat, eta erabili
beharrekoa»

KOLDO BARRIOLA ETA
AMAIA JAUREGI 
IBARRA

Bozkatzera etortzea aukera bat
da, eskubide bat, eta gure ustez
erabili behar den eskubidea da.
Oraingoz lasai dago giroa, baina
egunak aurrera egin ahala seguru
animatuko dela jendea. Jai giroan
emango dugu eguna Ibarran, alda-
rrikapenak eta jaiak bat egingo
dute gaur, eta guk ere parte hartu
nahi dugu egun honetan. 

Egun garrantzitsua da 
gaurkoa. 

«Jakin dezatela
borrokarako eta
gurea dena
defendatzeko
prest gaudela»

AINHOA GABIRONDO 
ANOETA

Momentu honetan dugun egoera
aldatzeko garaia da.  Isilik egonda ez
dugu ezer lortzen, eta agian gaur
egindakoarekin ere ez dugu ezer
lortuko, baina jakin dezatela borro-
karako eta gurea dena defendatze-
ko prest gaudela.  Herritarrek zer
pentsatzen duten jakin nahi dut.
Baiezkoari edo ezezkoari baino ga-
rrantzia gehiago ematen diot parte
hartzeari. Eta noski, baiezkoa ate-
rako balitz askoz hobeto aurrera ja-
rraitzeko; dena azkarragoa eta
errazagoa izango litzateke. 

«Herriaren
jarrera zein 
den ikusteko
balioko du
galdeketak»

IDOIA URKOLA
AMASA-VILLABONA

Erabakitzeko zer nahi dugun gu-
txienez aukera izan behar dugu.
Jendeak parte hartze handia izan
du, eta goizean harrituta geratu
naiz zenbat jende dabilen. Herriaren
jarrera zein den ikusteko balioko du
galdeketak, eta horren arabera hu-
rrengo pausuak emateko.  Jendeak
parte hartuko duela iruditzen zait
eta jendeak ilusioa daukala.

Emaitzen ostean gora jo beharko
da ikus dezaten benetan herrita-
rrok zer nahi dugun, eta pausoz
pauso aurrera jarraitzea. 

«Nik garbi
daukadalako 
ez dudala ezer
jakin nahi
Madrilekin»

KAKUN ORBEGOZO
IKAZTEGIETA

Demokraziako agerraldi bat da, be-
har-beharrezkoa. Ez horregatik ba-
karrik, nik garbi daukadalako ez du-
dala ezer jakin nahi Madrilekin. Gure
herria denon artean gobernatu be-
har dugu, eta hemen gauzak adostu.
Giza katean goran zegoen eta jaitsi
egin dela iruditzen zait, baina era be-
rean zaila da hor goran mantentzea.
Boluntarioen lana da asko, eta ez da
erraza hainbeste denboran man-
tentzea. Ilusioa badago, eta hau ma-
ratoi bat da. Iritsiko da guretzat ona
izango den eguna.



ASTELEHENA 20
AGENDA

Deialdiak

Amasa-Villabona. Aiztondoko
Denbora Bankuaren aurkezpena
Aljibean, Denboraren truke, zerbi-
tzuak nola trukatu azalduko da aur-
kezpen ekitaldi honetan, 19:00etan.
Amasa-Villabona. Lion, 21:00etan,
Gurea antzokian.
Anoeta.Euskal Herriko Mus Txapel-
ketako finala antolatzeko bilera
egingo da, udaletxean. Martxoaren
25ean herrian ospatuko den Euskal
Herriko Mus Txapelketako finalaren
antolaketaz hitz egingo da.
Tolosa. Gipuzkoako Odol Emaileek
herritarrei dei egiten diete odola
ematera joateko, kultur etxera.
Tolosa.Novela familiar John Lan-
chesterren liburua izango da irakurri
beharrekoa, Aranburu jauregiko udal
liburutegian izango da saioa, gazte-
leraz. Dinamizatzailea: Monica Leiva.
Tolosa. Odol ematea. Gipuzkoako
Odol Emaileek herritarrei dei egiten
diete odola ematera joateko. Kultur
etxean, 18:00etan. 
Tolosa. La ciudad de las estrellas,
20:30ean. Ikuslearen eguna, Leido-
rren. 

FARMAZIAK

Gaur

IBARRA.Egunekoa.
Lejeune Maset, L. 
Euskal Herria, 24. 
Telefonoa: 943 673274.
TOLOSA. Gauekoa.
Morant Barber, R. 
Zabalarreta lorategiak, 1. 
Telefonoa: 943 673849.

ATARIA IRRATIA
09:00. Pasahitzamagazina. Iker
Ibarluzearen eguraldi iragarpena, as-
teburuak utzitakoaren errepasoa, 
Iñaki Zubeldia Kale Kantoitik, Angel
Cuerdorekin Zetaren bideaz elka-
rrizketa, eta lehiaketaren atala. Aste
honetako saria, azoka produktuen
saskia .
11:00. Hamaiketakoa. Gure eskual-
deari asteroko begirada. Gaurkoan,
Tolosa. 
12:00. Entzuteko Jaioak musika
saioa. 

16:00. Zebrabidea.
18:00.Goizeko saioek utzitako one-
na.
20:00. Hauspo artean. Ander Mal-
badik gidatutako trikiti saioa.

IKER IBARLUZEA

Gaur.Eguraldi atsegin eta
sanoak astelehenean

behintzat jarraipena izango du,
oraindik ere ekialde, ipar-ekialdeko
haizearen laguntzari esker, nahiz
eta hodei batzuk egongo diren ze-
ruan, orokorrean ostarteak nagusi-
tuko dira. Tenperaturak zertxobait
irabazi egingo du, erdi mailako geru-
zetan aire epelagoa sartuko da, 17-
18 gradura joango zaizkigu, oso ten-
peratura atsegina, oso eguraldi sa-
noa izango dugu. Gau parterako jada
haizeak hego-ukitu bat hartuko du
eta ondoren etorriko diren aldake-
ten aurrerapena izango da. Joerari
dagokionez berriz badirudi berriro
ere joera dela eguraldia ezegonkortu
egingo zaigula eta ez dago garbi
zenbateraino okertuko den, baina
badirudi datozen egunotan, batez
ere asteartetik aurrera, euri zapa-
rradak, ekaitzen bat edo beste izan-
go dela eta elurra mendietan behera
ikusteko aukera ere ezin da bazter-
tu. ih

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

Aurpegi ezagunak ere

Herritarron eguna izan zen atzokoa, herritar anonimoek euren 
‘x’-ak markatzeko eguna. Anonimoen artean berriz, aurpegi
ezagunak ere izan ziren herri galdeketan parte hartu zutenak.

Erredakzioa Tolosa/Alegia

T olosako Trianguloan ja-
rritako bozkalekura
jende asko gerturatu
zen atzo eguerdi parte-
an. Mirentxu Etxebe-

rria, Jokin Bildarratz eta Ibai
Iriarte, Tolosako alkate ohiek
parte hartu zuten galdeketan eta
azken honek, EH Bilduko zine-
gotzi gisa, egungo alkate Olatz
Peonekin batera eman zuen bo-
toa.

Julen eta Antton, Telleria
anaiak ere gerturatu ziren Trian-
gulora Giltzarriak deitutako gal-
deketarekin bat egin eta botoa
ematera. Kike Amonarriz tolosa-
rra ere bertan izan zen beste
hainbat herritar anonimorekin
batera.

Iñaki Artola Alegiako pilota-
riak ere bere bozka eman nahi
izan zuen eguerdi aldean eta
arratsaldean berriz, mahaian
egon zen herritarren bozkak ku-
deatzen. Ikaztegietan ere Beñat
Urretabizkaia pilotaria bozkale-
kura gerturatu eta galdeketan
parte  hartu zuen. Oihana Igua-
ran bertsolariak bere botoa Villa-
bonan eman zuen.

Olatz Peonek eta Ibai Iriartek elkarrekin eman zuten botoa Tolosan. J. MIRANDA

Telleria anaiek Tolosan bozkatu zuten. JON MIRANDA

Artolak goizean botoa eman eta arratsaldean boluntario lana egin zuen. E. MAIZ

